

Skýrsla stjórnar Hestamannafélagsins Snæfellings fyrir starfsárið 2009
Árið 2009 var fjölbreytt ár fyrir hestamennsku á Snæfellsnesi, keppni og önnur félagsstörf voru með hefðbundnu sniði, en einnig var haldið Fjórðungsmót á Kaldármelum í samstarfi við hestamannafélögin á Vesturlandi, auk þess sem reiðhallarmál komust á rekspöl að nýju á árinu.
Stjórn Snæfellings
Á síðasta aðalfundi félagsins voru þau Ásdís Ólöf Sigurðardóttir, Kristján Magni Oddsson, (ritari), Gunnar Tryggvason, (gjaldkeri), Edda Sóley Kristmannsdóttir, (varaformaður) og Gunnar Sturluson, (formaður) kjörin í stjórn og Jón Ágúst Berg Jónsson til vara.  Stjórnin hefur haldið reglulega fundi.
Félagsstarfið
Á árinu voru haldnir aðalfundur og almennur félagsfundur um málefni reiðhallarinnar í Grundarfirði, auk þess sem fundað var með hestamönnum í Stykkishólmi vegna fyrirhugaðrar reiðhallarbyggingar þar.
Einnig stóð félagið fyrir reiðnámskeiðum fyrir börn, unglinga og undmenni í Stykkishólmi sl. vor þar sem Hugrún Jóhannsdóttir reiðkennari var fengin til að aðstoða þau við undirbúning Fjórðungsmóts.  Tókst það vel.
Í janúar var haldin fjölsótt folaldasýning í samstarfi  við Hrossvest og hestamiðstöðina í Söðulsholti.
Í desember var haldin uppskeruhátíð á Narfeyrarstofu í Stykkishólmi þar sem veittar voru viðurkenningar fyrir árangur ársins í kynbótastarfi og íþróttakeppni, auk þess sem Þotuskjöldurinn var afhentur að nýju eftir langt hlé.  Hrossaræktunarbúið Berg í Eyrarsveit hlaut verðlaun sem ræktunarbú ársins, Siguroddur Pétursson var valinn hestaíþróttamaður ársins, en hann var einmitt tilnefndur sem slíkur til HSH.  Guðný Margrét Siguroddsdóttir var valin efnilegasti knapinn og Kolbrún Grétarsdóttir hlaut Þotuskjöldinn fyrir ötult starf að ljósmyndun af hestum á uppákomum félagsins. 
Á árinu fengu allir félagsmenn aðgang að World Feng í gegnum samning Landssambands hestamanna og FEIF við Bændasamtökin, annaðist Gísli Guðmundsson í Hömluholti það verkefni.
Félagið tók þátt í starfi Hrossvest og heldur úti girðingum fyrir stóðhesta í Hólslandi.  Var gert áframhaldandi átak í endurbótum girðinga  þar.  Gísli Guðmundsson hefur haft umsjón með því starfi.
Gunnar Sturluson situr í varastjórn Landssambands hestamannafélaga og sat í framkvæmdanefnd Fjórðungsmóts á Kaldármelum.
Betur þarf að standa að útgáfumálum félagsins og heimasíðu, en henni hefur ekki verið haldið við.  Einnig þarf að hlúa að æskulýðsstarfi og leggja áherslu á að fjölga iðkendum hestamennsku í hópi barna og unglinga.  Sérstakt átak þarf að gera til að efla reiðkennslu og hafa þegar verið stigin skref í þá átt.



Fjórðungsmót á Vesturlandi 
Almennt má segja að framkvæmd mótsins í samstarfi hestamannafélaganna á Vesturlandi hafi gengið vel.  Vandað var til undirbúnings og efnt til samstarfs við hestamannafélög í Norðvesturkjördæmi og sendu flest félögin þátttakendur til keppni.  Að auki var hestamannafélaginu Adam í Kjós boðin þátttaka í gæðingakeppni mótsins.  Mótið fór afar vel fram, þar urðu engin teljandi óhöpp og engar uppákomur, agabrot eða afbrot vörpuðu skugga á mótið.
Það er mat framkvæmdanefndar að um 3.000 gestir og starfsmenn hafi komið á mótssvæðið á meðan á mótinu stóð.  Bjarni Jónasson í Grundarfirði var framkvæmdastjóri þessa móts eins og tvö undanfarin mót og vann hann frábært starf, bæði fyrir framkvæmdanefndina og Snæfelling.  Eru honum þökkuð góð störf og samvinna.
Á mótinu var Högni Bæringsson heiðraður fyrir störf sín í þágu Fjórðungsmóta á Kaldármelum, en hann hefur unnið ómetanlegt starf í gegnum tíðina.
Nánari upplýsingar um niðurstöðu, framkvæmd mótsins, fréttir og myndir má finna á heimasíðu mótsins www.fm2009.lhhestar.is.

)[image: ]Mótsvæðið á Kaldármelum var endurnýjað allnokkuð fyrir mótið, m.a. var hringvöllurinn og kynbótabrautin endurnýjuð og var það mikil framkvæmd sem tókst vel. um jarðvinnu sá Kristján M. Oddsson og stóð hann sig með stakri prýði.  Þá var önnur aðstaða, s.s. neysluvatnslagnir og salernisaðstaða endurbætt.  Að auki voru dómhús lagfærð.  Ákveðið var að bæta upplýsingamiðlun til áhorfenda á mótinu með því að leigja risaskja og var það mat framkvæmdanefndar að sú ráðstöfun hafi heppnast vel.  Risaskjánum fylgdi þónokkur viðbótarvinna við tölvuvinnslu og myndvinnslu, en það skilaði sér í betri upplýsingum til mótsgesta og skemmtilegra áhorfi.  Er það mat manna að þessi ráðstöfun sé nauðsynleg á jafn stóru móti og hér var haldið.
Markmið og ávinningur af mótinu 
Það er mat framkvæmdanefndar að með vel heppnuðu móti hafi styrkari stoðum verið rennt undir hestamennsku og hrossarækt sem atvinnugrein í fjórðungnum.  Sést það m.a. á því að fleiri hafa sótt þjónustu til atvinnumanna á svæðinu í kjölfar mótsins, og á það bæði við um ferðaþjónustuaðila, hrossaræktendur og tamningamenn.  Telur framkvæmdanefndin að markmiðin sem sett voru með mótahaldinu hafi náðst fram.  Má nefna að samstarf félaganna sem stóðu að mótinu tókst afar vel og var það eitt af markmiðunum að efla það samstarf.
Mótið fékk góða kynningu í fjölmiðlum, bæði í hestafjölmiðlum og í sjónvarpi, en RÚV sýndi samantekt frá mótinu sem var að okkar mati vel heppnaður þáttur.  Teljum við að þessi umfjöllun öll hafi gagnast hestamennskunni almennt séð sömuleiðis. 
Unnið er að uppgjöri á mótinu, en það er ljóst að það var rekið í samræmi við áætlunina í grófum dráttum.  Framkvæmdanefndin á eftir að taka ákvörðun um það hvernig rekstrarafgangi mótsins verður varið, en ljóst er að hann mun annað hvort renna í framtíðaruppbyggingu fjórðungsmóta, eða til eflingar á starfi hestamannafélaga á svæðinu.
Reiðhallarmál
Á árinu var unnið að því að koma reiðhallarmálum félagsins í höfn.  Fallið var frá áformum um að byggja nýtt hús vegna aðstæðna á fjármálamarkaði.  Náðust samningar við Guðmund Ólason um kaup á reiðhöll hans í Grundarfirði á vegum Snæfellingshallarinnar og um þátttöku hans í áframhaldandi eignarhlut í félaginu með Snæfellingi, Grundarfjarðarbæ og hesteigendafélagi Grundarfjarðar.  Var jafnframt fengin staðfesting á þátttöku bæjarfélagsins í verkefninu þrátt fyrir breytingar á því auk þess sem staðfesting hefur fengist á því að Landbúnaðarráðuneytið mun greiða út styrkinn sem það hafði lofað félaginu til byggingar á reiðhöll.  Má segja að með þessu sé fengin farsæl lausn á málinu miðað við aðstæður.
Samhliða þessu samkomulagi hefur Snæfellingur með fjárhagsstuðningi bakhjarla félagsins að leggja fé í fyrirhugaða byggingu reiðhallar í Stykkishólmi, en loforð hefur fengist fyrir veglegum styrk frá Stykkishólmsbæ til byggingar á reiðhöll.
Samstarf og stuðningur
Styrktaraðilar félagsins voru á árinu Ólafur Ólafsson, Hestamiðstöðin Söðulsholti, (Einar Ólafsson), Fellsendi ehf., (Guðmundur Ólason) og Hrísdalshestar sf., (Gunnar Sturluson og Guðrún Margrét Baldursdóttir).  Allir þessir aðilar gerðu 3ja ára samning við félagið um stuðning árið 2007.  Einnig fékk félagið veglegan stuðning frá Guðmundi Kristjánssyni, Frostfiski ehf. og Ólafi Ólafssyni vegna framkvæmda á Kaldármelum.  Þá voru ýmsir félagsmenn óþreytandi í störfum sínum fyrir félagið, bæði við undirbúning Fjórðungsmótsins og við önnur félagsstörf og umsjón með starfi félagsins.

Virðingarfyllst,
stjórn Hestamannafélagsins Snæfellings.

